BYBELSTUDIE: HANDELINGE

Dissipels maak Dissipels Week  1
1. Hand.1:WAG OP DIE GEES !!!!
1.1 Inleidend
Hulle is nie meer dieselfde manne nie !!!

Ek gee toe,hulle lyk so. Hulle het dieselfde name. Dieselfde gesigte. Dieselfde maniere.

Hulle lyk dieselfde. Maar hulle is nie !!!

Na die uiterlike lyk hulle glad nie anders nie. Petrus is steeds astrant.Fillipus steeds berekenend ens.,maar hierdie manne het verander!!!! Soos wat ons deur Handelinge gaan lees, sal jy vir jouself die vraag afvra – is dit dieselfde ouens wat toe hulle in Galilea was getwyfel het,wat in Kapernaum so gestry het,wat in Getsemane vir hulle lewens gevlug het en siestog arme Petrus wat moes hoor hoe die haan kraai nadat hy gesê:”Ek sweer ek ken die man nie!!”?
Die antwoord is nee,hulle is anders want hulle het die teenwoordigheid van die opgestane Here beleef,hulle het op die belofte van die Heilige Gees gewag,en toe die Gees oor hulle uitgestort is, is daar ’n onuitblusbare vuur in hulle aangesteek wat die wêreld soos ’n veldbrand sou tref. ’n Vuur wat God deur Sy Gees deur jóú wil laat voort woed in die wêreld.
Baie Christene (dissipels) smag vandag na ’n nuwe ervaring van God se krag in hulle lewe. As jy een van diesulkes is,dan is Handelinge net die boek om te bestudeer. Dit bruis as’t ware met lewe-God se nuwe lewe- wat Hy deur Sy Gees in mense uitstort. Handeling vertel vir ons hoe die Christene binne ’n kort tydjie van ’n klein groepie volgelinge van Jesus tot’n groot menigte getuies reg oor die wêreld gegroei het. Agter hierdie magtige beweging staan die Heilige Gees.Dit is Hy wat gesorg het dat die kerk die evangelieboodskap tot aan die uithoeke van die wêreld uitdra. Dit is Hy wat dissipels van Jesus inspireer, stuur en toerus om dissipelmakers te word!!! Dit is Hy wat jou nóú opgewonde maak om self ook verby die punt van bloot net dissipel van Jesus,self ook dissipelmaker te wees!!!
Jy word nou uitgenooi om saam met Lukas op ’n ontdekkingsreis na die wêreld van die vroeë kerk vir die volgende paar weke te vertrek.Natuurlik moet jy nie verwag om in Handelinge ’n volledige verslag oor al die doen en late van die eerste Christene aan te tref nie. Baie mense,selfs geleerdes,het al in die verlede in die strik getrap om Handelinge as ’n tipe outobiografie oor die vroeë kerk te beskou. Lukas die skrywer van hierdie werk wil egter nie ons nuuskierigheid oor die dag tot dag gebeure in die vroeë kerk bevredig nie. Hy wil eerder vir ons vertel van die aktiwiteite van die Heilige Gees in en deur Petrus,Paulus en ander vroeë Christene. Handelinge wil vir ons wys hoedat Christus se belofte in Hand.1:8,dat Sy kerk krag sal ontvang wanneer die Heilige Gees oor hulle kom,uiteindelik tot aan die uithoeke van die wêreld van die eerste eeu vervul is.

Handelinge vertel vir ons hoe Christendom totstand gekom het, georganiseer is en hoe probleme aangepak en opgelos is. Hulle het absoluut alles aangepak deur in die opgestane Here en die krag van die Heilige Gees te glo.Daarom is dit nie vreemd dat die Gees hulle instaat gestel het om te getuig,te dien en waarlik lief te hê nie. Dan het hulle boonop gesnap wat dit behels om dissipelmakers te wees.  Ja, Handelinge is as’t ware die kerk se handleiding tot suksesvolle en gehoorsame dissipelmakers. As ons dit as ’n gevallestudie vir kerkgroei sou gebruik,is dit duidelik dat Handeling as ’n baie belangrike bron uitstaan, waarin die beginsels en metodes vir die verspreiding van die Evangelie, ontdek word.
As ons na die inleiding van Handelinge kyk,is dit duidelik dat dit die 2de boek is wat Lukas geskryf het. Die Evangelie volgens Lukas (ongeveer 70nC),sowel as Handelinge (70-90nC), word aan Teofilus,’n gesiene Romeinse amptenaar,wat kort voor die skrywe van die Evangelie ’n Christen geword het,gerig.

Hy was waarskynlik lid van ’n Christelike gemeenskap iewers in die Grieks-Romeinse wêreld.

Waarskynlik het Teofilus ook aan Lukas die nodige fondse verskaf om sy twee boeke te publiseer. In sy eerste boek skryf Lukas “oor alles wat Jesus gedoen en geleer het van die begin af tot op die dag van Sy hemelvaart” (Hand 1:1&2) In sy tweede boek skryf hy oor wat Jesus aanhou doen en leer , ná Sy hemelvaart, veral deur die apostels. Jesus se bediening op aarde word nou opgevolg deur Sy bediening vanuit die hemel,uitgevoer deur die Heilige Gees en die apostels. Die boek Handelinge is dus die skakel tussen Christus se aardse bediening en Sy bediening uit die hemel in die lewe van die kerk; tussen die Evangelies en die briewe wat daarna volg. 

So kom ons gaan kyk hoe die Heilige Gees gesorg het dat die goeie nuus tot aan die uithoeke van die wêreld bekend geword het. Kom ons kyk hoedat die Heilige Gees vir Petrus,Paulus en ander Christene met groot krag toegerus het, sodat hulle vreesloos van Jerusalem tot in Rome oor Jesus kon praat. Onder leiding van die Heilige Gees, het hulle alles vir Christus en Sy kerk gegee. Kom ons verbind onsself dan opnuut om in hulle voetspore te volg en aktiewe en vreeslose kinders van God te wees,in opdrag van die Here van die kerk, JESUS CHRISTUS.
1.2 Jesus belowe om Sy volgelinge te bemagtig en te vertrou!! (Hand.1:7&8)
In v.7&8 val die klem op twee aspekte. 1) Die dissipels word belowe dat hulle bemagtig gaan word vir hulle opdrag deur die H.G. en 2) hulle word gewerf en vertrou as”agente” om wêreldwyd die Christendom te vestig.Hierdie twee aspekte loop hand aan hand. Jesus belowe vir hulle,dat hulle krag van die H.G. sal kry en wanner dit gebeur sal hulle die hele wêreld ingaan met die evangelie. Hulle getuienis sal in Jerusalem begin en soos rimpels in ’n dam,uitkring na Judea en Samaria en dan oorspoel na al die bekende gemeenskappe van die toe bekende wêreld tot die verste uithoeke van die Romeinse Ryk.
Hierdeur ruim Jesus sommer die misverstand uit die weg wat die dissipels tot nou toe oor die “koninkryk” van God gehad het. 

Hulle het verwag daar kom – 1) ’n politieke koninkryk. Hulle het die herstel van iets wat hulle vroeë gehad het in gedagte gehad. As hulle gevra sou word wat hulle in gedagte het, sou hulle heel waarskynlik geantwoord het:” Ons verlang na die koninkryk van Dawid. Ons sou graag weer die voorspoed wou beleef toe koning Dawid aan bewind was en Israel glorieryke tye beleef het.

2) ’n etniese beperkte koninkryk. Hulle vra nie bloot ”Here, gaan U in dié tyd die koninkryk herstel” nie,maar “ is dit nou die tyd dat U weer die koninkryk van Israel gaan oprig?” Hulle was nie geïntereseerd in ’n nie-Joodse koninkryk nie. 

3) ’n geografies beperkte koninkryk. As hulle gevra kon word waar moet die koninkryk geleë wees sou hulle verseker sê “ dom vraag ; natuurlik in Jerusalem. Dit is tog God se stad !! Dit is waar Dawid en Salomo konings was.!!!”.
Teen hierdie agtergrond sê Jesus Hy praat van ‘n – 1) geestelike koninkryk. Jesus benadruk die koms van die H.G., want die koninkryk is geestelik. 2) dinamiese koninkryk. Die woord wat Jesus in v.8 gebruik wat ons met “krag” vertaal is afgelei van die Griekse woord dynamis, wat ook vertaal kan word met dinamiet. 3) koninkryk van integriteit. In Joh.18:36 bevestig Jesus dat Sy koninkryk een van integriteit is. 4) internasionale koninkryk. God se konkryk omvou al die nasies,lande en streke van die wêreld. Vgl. maar weer God se groot opdrag in Hand.1:8 en Matt.28:19&20.

1.3 Hoekom moes hulle dan nou eers WAG ? (Hand.1:12-26)

Hand. is soortgelyk aan die boek Josua deurdat dit ook ‘n “brugboek” is soos reeds genoem. Josua oorbrug die tydperk tussen die Babiloniese ballingskap en die aankoms in die Beloofdeland. In die begin van Hand. is daar ’n merkwaardige ooreenkoms tussen dié twee boeke.

Nadat die Israeliete droogvoets deur die Jordaanrivier getrek en in Palistina aangekom het,sou ’n mens verwag dat hulle dadelik die versterkte stede aanval, aangesien die inwoners nog ontsteld sou wees a.g.v. die intog van die Israeliete in die land. In plaas daarvan gee God nie net aan hulle die opdrag om hulle self eers te reinig voordat hulle deurtrek nie (Jos.3:5),maar wanneer hulle deur die Jordaan trek op die 10de dag van die 1ste maand, moet hulle eers by Gilgal vertoef – waar hulle diegene wat in die woestyn gebore is eers moet besny,’n paar ander reëlings tref en op die aand van die 14de  die paasfees vier. Eers die dag daarna eet hulle vir die eerste keer kos van die Beloofdeland (Jos.5:10). Hierdie periode van wag was dus nie ’n tyd van niks doen of vermorsing nie, maar van voorbereiding.
In Hand.1:12-26, sien ons dat die gelowiges nie net wag op die uitstorting van die H.G. nie,maar konstruktief besig is om voor te berei vir die groot dag!!!

’n Tyd om gehoorsaamheid te oefen. Hierdie tien dae was ‘n tyd om hulle self in gehoorsaamheid te oefen. As ons vers 12 vergelyk met vers 4,sien ons dat wat die gelowiges in vers 12 gedoen het, ’n direkte gevolg was van wat Jesus vir hulle in vers 4 beveel om te doen. Dit was presies wat hulle gedoen het,hulle het gewag. 
‘nTyd om ’n geloofsgesin (omgeegroep) te vestig. Mense het ander mense in hulle lewens nodig en dit is nog meer waar van medegelowiges. Gelowiges het mekaar nodig. Jy word nie ’n Christen in isolasie nie. Jy word opgeneem in ‘n groep van mense wat saam die liggaam van Christus is. Ek het opgemerk toe my kinders universiteiskoshuis toe is,dat al vier so gou as moontlik maats wou maak met medegelowiges. Ja, bybelstudie ,saam bid,saam kerk toe gaan saam kuier ens. is belangrik ,maar om deel van ’n geloofsgesin te word in hulle leefwêreld is belangrik. Die omgee en ondersteuning waarop hulle in so ’n groep kan staatmaak, bring net daardie rustigheid en sekuriteit mee. Ek behoort !!! Ek behoort saam met ander aan Jesus!!!!  
In vers 13 lees ons hoedat die gelowiges in hierdie wag tyd gereeld bymekaar gekom het.

’n Tyd vir saam bid. Nie net het die dissipels in dié tyd gehoorsaamheid geoefen en ’n geloofsgesin begin nie,ons lees in vers 14 dat hulle ook almal eensgesind in gebed volhard het.

Ek kan myself voorstel dat hulle o.a. in aanbidding en verwondering voor God gestaan het oor alles wat soos in onlangs nog met hulle gebeur het, asook die opgewondenheid wat daar geheers het oor ’n opwindende toekoms wat Jesus vir hulle in die vooruitsig gestel het.

Ek glo daar was heelwat belydenisse onder hulle.Dink maar aan Petrus wat vir Jesus verloën het,van die ander wat soos lafaards weggehardloop het toe Jesus gevange geneem is ens.

Maar seer sekerlik het hulle ook gebid om dankie te sê vir die wyse waarop God in Christus hulle lewens omgedop het.

Laaste maar nie die minste nie dink ek hulle het om krag gevra vir die taak wat voorlê en gebid dat die H.G. waarvoor hulle so angstig wag, moet kom.
’n Tyd om die Woord te bestudeer. Ek is van mening dat toe Jesus die dissipels na Jerusalem toe gestuur het om te wag op die uitstorting van die Gees,hulle die tyd ook gebruik het om in die Skrifte te soek na uitsprake i.v.m.die H.G. Ek sê dit op grond van die feit dat toe Petrus sy eerste preek lewer na die uitstorting van die H.G., hy begin met seker een van die mees belangrike tekste oor die H.G. in die Ou Testament. (Joël 2:28-32).Petrus moes vir homself gesê as Jesus dan nou die H.G.gaan uitstort , sal dit seker goed wees om solank in die Skrifte te lees waaroor dit gaan. Daarom glo ek dat hulle in dié tyd ook besig was om die Skrif te bestudeer en toe Petrus preek,weet hy waarvan hy praat.
’n Tyd om ’n nuwe leier te identifiseer. Met die vakature wat ontstaan het a.g.v. Judas se verraad moes iemand in sy plek aangewys word. Nadat Petrus die ongeveer 120 gelowiges ingelig het oor die aangeleentheid en daar gebid is oor watter een van die twee moontlike kandidate (Barsabbas of Mattias), aangestel moet word,is Mattias as nuwe apostel deur die lot aangewys. Die geskiedenis t.o.v. kerkplanting bewys, dat indien daar nie genoegsame en bekwame leiers gereed is om leiding te neem,te organiseer en mense wat tot bekering kom, op te lei en te begelei nie,sal daar nie groei plaasvind nie.
Ek lees van ’n herlewing wat’n paar jaar gelede  in Argentinië plaasgevind het. Die mense wat intens daarby betrokke was, het reeds jare voordat die herlewing uitgebreek het, met die  beplanning en voorbereidings daarvoor begin. Hulle het vir hulle self afgevra wat sal gebeur as God hulle gebede verhoor en duisende mense kom tot bekering? Hulle is arm ,het nie geld om ’n kerk te bou nie,het nie kapasiteit om so ‘n groot groep te bedien nie. Hulle het kleingroepe begin vestig, leiers opgelei en eers nadat hulle voorbereidings in plek was, het God hulle gebede verhoor,want toe was hulle gerat.
Die dissipels het hulle self in dié tyd georganiseer en geposisioneer om gereed te wees wanneer die belofte van die H.G. waar word ,want dan moes hulle oorgaan tot aksie !!!
HAND.1:8 “MAAR JULLE SAL KRAG ONTVANG WANNEER DIE HEILIGE GEES OOR JULLE KOM,EN JULLE SAL MY GETUIES WEES IN JERUSALEM SOWEL AS IN DIE HELE JUDEA EN IN SAMARIA EN TOT IN DIE UITHOEKE VAN DIE WÊRELD.”
GROEPSOOREENKOMS

Hierdie Groepsooreenkoms gee die basiese reëls op grond waarvan julle omgeegroep funksioneer.  Dit kan by elke byeenkoms gelees word.

	Ons doel
	Om saam met mekaar geestelik te groei deur ‘n gesonde omgeegroep te help vestig.

	Bywoning van groep
	Ons byeenkomste is ‘n prioriteit (ek sal laat weet as ek laat is of nie kan kom nie)

	Veilige omgewing
	Ons byeenkomste is ‘n veilige plek waar mense met vrymoedigheid kan sê wat op hul hart is.  Ons sal nie vinnige antwoorde gee, gou oordeel of  maklike oplossings probeer gee nie.

	Vertroulik
	Alles wat in ons groep gesê word is streng vertroulik en sal met niemand buite die groep bespreek word nie.

	Geestelike groei
	Ek gee die groeplede toestemming om my te help om ‘n gesonde, gebalanseerde geestelike lewe tot eer van God te lei.

	Verwelkom nuwelinge
	Ek onderneem om vriende wat by die groepsbyeenkomste kan baat, uit te nooi en om nuwelinge hartlik te ontvang.

	Bou verhoudings
	Ek sal oop wees daarvoor om die ander groeplede te leer ken, myself vir hulle oop te stel en gereeld vir hulle te bid.


RIGLYNE VIR OMGEEGROEP BYEENKOMS

1. Lofprysing:  Sing ‘n lied of twee.

2. Beweeg nader aan mekaar:  Gee aan elke persoon kans om te vertel van die afgelope week se laagtepunte en hoogtepunte.

3. Gebed: Bid vir mekaar.  Vra die Vader se leiding deur sy Gees tydens hierdie byeenkoms.

4. Lees die groepsooreenkoms hardop.

5. Woord: 

Lees Handelinge 1:1-26

a. Wat belowe Jesus gaan die Heilige Gees in en deur die dissipels doen? Gebeur dit vandag nog?
b. Vir wie is die gawe van die Heilige Gees? Wie word bemagtig?
c. Hoe en wanneer ontvang mens die Heilige Gees vandag?

d. Het God al die gemeente of jouself laat wag, om gereed te wees vir ‘n groot uitdaging? Op watter wyse? Wat was die resultaat?
e. Is daar in vandag se besige lewe nog tyd om op God te wag? Hoe?
6. Gebed:  Gee geleentheid vir gebed. Sê vir die Vader dankie vir julle omgeegroep en dat julle deur die krag van die Heilige Gees dissipelmakers kan wees. Bid om geleenthede raak te sien om te kan getuig. 
7. Maak die tyd en plek van volgende week se byeenkoms vas.

